12 Augustus 2007

Tiende Sondag in Koninkrykstyd

liturgiese voorstel

Fokusteks:


Hebreërs 11:1-3

Ander tekste: 


Psalm 50:1-8, 22-23; Genesis 15:1-6; Jesaja 1:1, 10-20; Psalm 33:12-22; Lukas 12:32-40
Inleiding

Ware godsdiens is nie om ‘n klomp rituele in stand te hou nie, maar om met jou hele wese, alles wat jy is en het, op die Here te vertrou en in God te glo. Geloof is om God se werklikheid te verwag en te beleef, al verskil jou aardse werklikheid daarvan. Dit is ook jou taak om nie net te bid dat God se koninkryk sal kom nie, maar om aktief die koninkryk die wêreld in te leef.

Begin in hierdie maand van barmhartigheid elke erediens met die meditatiewe sing van Lied 526.

GOD VERSAMEL ONS VOOR HOM

Aanvangslied

Lied 526 “Waar daar liefde en deernis is” (minstens 3 keer)
Aanvangswoord en Seëngroet

 Litanie

Voorganger:
Barmhartig en genadig is die Here, lankmoedig en vol liefde.

Gemeente:
Aan sy liefde is daar geen einde nie!

Voorganger:
Die Here kyk uit die hemel en sien al die mense.


Vertrou op die Here.

Gemeente:
Die Here is ons hulp en beskermer.

Voorganger:
Ja, in die Here is ons hart bly,


Op sy heilige Naam vertrou ons.
Gemeente:
Die Here is ons hulp en beskermer.

Voorganger:
Hou u liefde oor ons, Here,


Want ons stel ons vertroue in U.

Gemeente:
Barmhartig en genadig is die Here, lankmoedig en vol liefde.

Voorganger:
Aan sy liefde is daar geen einde nie.


Genade en vrede vir julle van God die Vader . . .
Gemeente:
Hy sorg vir ons

Voorganger:
. . . en van die Seun . . .
Gemeente:
Hy het waarlik opgestaan.

Voorganger:
. . .  en van die Heilige Gees.

Gemeente:
Hy leef in ons.  Amen.
Sang

Lied 334 “God is liefde juig ons harte”; NSG 67 “God is liefde juig ons harte”

Verootmoediging

Geliefdes, ons almal weet dat God liefde en barmhartigheid van ons verwag, maar ons is swak daarmee. Daarom moet God by monde van die profeet vir sy volk sê: Jesaja 1:15-20.

Lied 235 “Voor U wet, Heer, staan ons skuldig”; NSG 217 “Voor U wet, Heer, staan ons skuldig”

Oproep tot vertroue

Psalm 50:1-6, 23

Toewyding

Lied 456 “Loof, heel die skepping, loof die Heer; NSG 25 “Lofsing die Here, die Ewige, sing tot sy eer”

Lied 265 “Enigste Here, enkele Wese”; NSG 348 “Ek glo in God die Vader”

Lied 496 “Jesus, U die Lewe”; NSG 155 “Jesus, U verbly my”

DIENS VAN DIE WOORD

Gebed by die opening van die Woord 

Lukas 12:32-40

As ons liefde en barmhartigheid betoon, is ons soos die goeie slawe wat besig is met dit wat die Here van ons verwag.

Lied 189; 218 “Halleluja”; NSG 16 “Buig nou voor die Heer, en sing”

Skriflesing

Hebreërs 11:1-3

Die Here se Woord vir vandag (prediking)

Geloofsbelydenis

Voorganger:
Ek glo dat God my Vader is en dat my Vader
die almagtige Skepper van hemel en aarde is.

Gemeente:
Ek bely God as my Vader.

Voorganger:
Ek glo dat Jesus Christus my enigste Koning is.

Gemeente:
Ek bely Jesus as my enigste Heer en Koning.

Voorganger:
Ek glo dat Jesus gesterf het sodat my sonde vergewe kan word.

Gemeente:
Ek bely my sonde voor die Here.

Voorganger:
Ek glo dat Jesus uit die dood opgestaan het sodat ek nuut kan leef tot sy eer.

Gemeente:
Ek leef nuut tot eer van die Here.

Voorganger:
Ek glo dat Jesus opgevaar het na die hemel om vir my by die Vader in te tree.

Gemeente:
Here, wees my genadig en gee my vrede.

Voorganger:
Ek glo dat Jesus weer terug kom om alles volkome nuut te maak.

Gemeente:
Kom Here Jesus, ja, kom gou.

Voorganger:
Ek glo dat die Heilige Gees aan my gegee is om my in die volle waarheid te lei


en my aan God gehoorsaam te maak.

Gemeente:
Ek wil die Here dien met my hele wese.

Voorganger:
Ek glo dat ek in Jesus deel is van die kerk en dat alle gelowiges my broers en susters is


saam met wie ek in liefde moet huisgesin van God moet leef.

Gemeente:
Ek sal ‘n getroue lidmaat van die kerk wees.

Voorganger:
Ek glo dat ek in Jesus ‘n  kind van God is wat die ewige lewe sal ontvang.

Gemeente:
Ek bely die opstanding van die vlees en ‘n ewige lewe. Amen.
DIENS VAN DIE TAFEL

Indien die nagmaal elke week in die gemeente gevier word, kan die voorstel by 5 Augustus gebruik word.

Nagmaalherinnering

Die nagmaaltafel en die tekens van wyn en brood wat ons hier het, is 'n bewys van die grootheid van God se liefde vir ons. Dit wat geen mens in homself kon doen nie, het God gedoen deur sy Seun in die gestalte van 'n sondige mens te stuur as 'n offer vir ons sonde. Die tekens bevestig aan ons dat daar geen ander Verlosser as Jesus Christus, die Seun van God, is nie en dat ons volkome vergewing van ons sondes kan kry op grond van sy enige offer aan die kruis. Die tekens roep ons op om al ons eie pogings om onsself te red te verwerp en ons volle vertroue op die soenverdienste van ons Here Jesus Christus aan die kruis te plaas.

Sang

Lied 297 “Ons buig hier in belydenis”; NSG 366 “Is daar ‘n wonder nog so groot”

UITSENDING

Dankoffer

Aankondigings

Voorbidding vir week se program en siekes

Sang

Lied 512 “Nader, my God, by U”; NSG 311 “Nader, my God, by U”

Seën

Vrede vir julle! Soos die Vader sy Seun Jesus gestuur het, stuur Hy julle ook. Ontvang die Heilige Gees en gaan leef sy liefde en vergifnis elke dag sodat dat die wêreld kan glo.

Antwoord

Die ggmeente sing “Amen” Lied 312-315; NSG 355/356. 

PREEKSTUDIE – HEBREëRS 11:1-3

Inleiding

In die Hebreërbrief rig die skrywer hom tot die Christene uit die Jodedom; mense wat die Judaïsme prysgegee en hulle tot die Christendom bekeer het. Dit blyk egter dat hulle geesdrif as gevolg van vervolging, lyding en aanslae afgeneem het. Die woord “ongeloof” (Gr apistea – Heb 3:12) was die moontlike gevolg en deels die oorsaak van hulle geestelike verval. Dit is waarskynlik ook die rede vir hierdie brief aan hulle. Die moontlikheid het bestaan dat hulle sou terugkeer tot die Joodse geloof wat makliker en meer aanvaarbaar binne hulle situasie was.

Met die klem op die betekenis van geloof wil die skrywer hulle weerhou van terugval en hulle in die omstandighede waarin hulle verkeer, versterk. Ongeloof bring noodwendig afvalligheid en ontrou, terwyl geloof volharding en trou bewerk (Heb 10:36; 12:1). Die skrywer roep hulle op tot geloof en gebruik onder andere gevalle uit hulle eie Joodse geskiedenis waar geloofshelde, in dieselfde omstandighede, oorwinning gekry het deur bloot net te bly glo. “Die dinge waarop ons hoop” (Heb 11:1, die vervulling van God se beloftes), is die skrywer se trekpleister tot vernuwende geloof in God. Geloof was die antwoord op afvalligheid.

Teks

Hebreërs 11:1

 a.  “Om te glo” (lett geloof is: Gr estin de pistis). Geloof word hier gedefinieer as bestaande uit twee dele: (i) om seker te wees van die dinge wat ons hoop, en (ii) om oortuig te wees van die dinge wat ons nie sien nie. Dit is nie dieselfde betekenis van geloof soos wat ons dit in die evangelies aantref nie, maar eerder ’n aangepaste definisie van geloof vir die omstandighede waarin die lesers van die Hebreërbrief hulle bevind. Webster se woordeboek beskryf geloof as “an unquestioned belief that does not require proof of evidence”. Geloof word hier die draer van en die stimulus vir die hoop wat ons het. Dit bevestig dat die dinge wat ons hoop, onbetwisbaar, seker en sonder twyfel aan ons geskenk sal word al is dit tot op hede onsigbaar.

b.  Geloof fokus op “die dinge wat ons hoop” (Gr elpizomenon). Dit is dinge wat nou reeds “geproe” kan word, maar eers vorentoe in die toekoms volkome vervul sal word. “Die dinge” sluit vanselfsprekend nie enigiets wat ons wens of oor droom, in nie. John Owen beskrywe dit as: “all things that are divinely promised to those who believe, all things of present grace and future glory”. Vir elkeen is die “dinge” anders na gelang van sy omstandighede. Vir die Ou-Testamentiese geloofshelde was die “dinge” byvoorbeeld Christus, die Verlosser en die ewige lewe. In die Nuwe-Testamentiese tyd sou “die dinge” verskuif na die hoop op God se genade, volharding in tye van versoeking en teistering, die vrede van God (wat alle verstand te bowe gaan), die wapenrusting van God, die opstanding, die ewige lewe, ensovoorts. Geloof is die substansie en die waarborg van elkeen van hierdie dinge. 

c.  “hoop”: Alhoewel die term “hoop” normaalweg die element van onsekerheid inhou, wil die skrywer juis bevestig dat deur geloof hoop tog die sekere vertroue is dat God sal laat gebeur wat ek glo (bv my siekte genees), terwyl ek tog aan die ander kant steeds die deur oop los vir God om anders te besluit soos binne sy groot raadsplan vir my. Christelike hoop lê in die volkome sekerheid dat God sal vervul wat Hy belowe het omdat Hy nooit teruggaan op sy woord en beloftes nie. Deur hoop word ons immers gered (Rom 8:24), kry ons deel aan sy heerlikheid (eendag Rom 8:16) en het ons ook die belofte van die hoop (Rom 8:20) vir totale bevryding. Hugo de St Victor beskryf dit so: “by faith we are sure of eternal things, that they are, but by hope we are confident that we shall have them”. 

d.  Die begrip “om seker te wees” (Gr hipostasis) het verskeie betekenisse. Dit dra die betekenis van inhoud, fondament, substansie, versekering, waarborg en word veral in dokumente gebruik wat bewys van eienaarskap verlang.  Letterlik beteken dit “onderliggend of ondersteunend”. Geloof maak dit wat nog nie geopenbaar is nie, maar wat belowe is, ’n werklikheid. Geloof is onderliggend aan die sekerheid van die dinge wat ons hoop. 

e.  Die woorde “om oortuig te wees” (Gr elengchos) is ‘n regsterm en beteken om die geldigheid van iets te bewys. Letterlik staan daar “die bewyse van”, menende dat herhaalde bewyse gevra word. Die skrywer van die Hebreërs glo hy kan bewysstukke aanbied om die beloftes van God, wat nog onsigbaar is en waarop ons hoop, te bevestig.

f.  Die begrip “die dinge wat ons nie kan sien nie” (Gr oú bleptomenon) kan na twee dinge verwys: (i) die onsigbare dinge wat tot die geestelike behoort, en  (ii) die onsigbare wat te doen het met die toekoms, soos die vervulling van God se beloftes. In die konteks van Hebreërs 11 sou ongeloof of klein geloof dit baie moeilik maak om in die onsigbare toekoms te glo. In donker tye en deur die pynnewels heen raak dit menslik gesproke moeilik om God te sien of selfs om met vertroue te bid en vas te hou aan beloftes waarop net gehoop word. Ook die belofte van die Hemel voel partymaal ligjare ver. Daarom wil die skrywer van die Hebreërbrief juis beklemtoon dat dit geloof is wat die onsigbare beloftes van God sigbaar, persoonlik en bereikbaar maak. Omdat hierdie beloftes in die Almagtige God gegrond is, kan daarop met sekerheid gehoop word (vgl die ervarings van Sadrag, Mesag en Abednego in Dan 3:16-18  “. . . Ons het ons God vir wie ons dien. Hy het die mag om ons te red uit die brandende oond, . . . Selfs as Hy dit nie doen nie, moet u weet dat ons u god nie sal dien nie”).
2.  Hebreërs 1:2

a.  Die woorde “die mense van die ou tyd” (Gr presbuteroi – oudstes) kan verwys na die galery van geloofshelde in vers 4-39, maar word hier in vers 2 veral gebruik om die bewuste ervarings van ander in die verlede uit te lig. Hulle geloofsvertroue bevestig die hoop waarop ons bou al was baie van hulle ook maar net gewone mense met voete van klei en baie sondes. Geloof in God het hulle egter in donker tye gedra al kon hulle self nie die uitkoms sien nie (vgl Abraham en Isak in Gen 22:8).

b.  Die uitdrukking “met soveel lof getuig” word in die passiewe vorm geskryf wat beteken dat hierdie goeie getuienis wat oor hulle vertel word, nie uit die ervarings en oorgelewerde vertellings van mense kom nie, maar deur God self geloof word. Dis nie hulle werke wat vir God lofwaardig was nie, maar hulle geloof en vertroue in die onsigbare teenwoordigheid en Hand van God. Hulle geloof het aan hulle eer gebring (11:6b).

3.  Hebreërs 11:3

a.  Die woorde “weet ons” (Gr nooumen, van nous; intellek). Die skrywer maak staat op die lesers se bestaande kennis van God se skeppingswerk. Vir hulle is dit niks nuuts nie en daarom word hulle eie kennis opgediep om te bevestig wat hulle lankal weet.

b.  Met die woorde “weet ons dat die wêreld deur . . . God geskep is” maak die skrywer God se handewerk `n verdere bewys vir die sekerheid wat ons in sy beloftes kan hê. Vele argeoloë, wetenskaplikes en evolusioniste wat nie in God as die Skepper glo nie, het al deur die eeue heen sy skeppingswerk probeer ontken en teengespreek. Tot op hede maak hulle egter staat op wetenskaplike teorieë soos die Groot Knal. Party soos Richard Lowontin, ’n evolusionistiese wetenskaplike, verklaar sy en ander se motivering so: “We take the side of science in spite of the patent absurdity of some of its constructs,  . . . because we have a prior commitment to materialism . . . for we cannot allow a Divine Foot in the door” (Phillip Johnson). Ons glo (in afhanklikheid) en weet die Skepper-God kan vertrou word (11:3). Soos iemand eenmaal gesê het: “My faith may be feeble, but not my God.”

c.  Die woorde “deur die woord van God geskep is” beklemtoon God se almag en betroubaarheid verder. Hy skep nie uit materie nie, maar deur die gesproke woord (Gen 1:1-3). Hier word nie die persoonlike woord (Gr logos – Joh 1:1) gebruik nie, maar die gesproke woord (Gr rhema). Uit niks (Lat ex nihilo) maak Hy die onsigbare sigbaar. Nie alleen is dit ’n skepping uit niks nie, maar ook die rangskikking van alles in volmaakte orde (Gr katartizo – lett om te voltooi of te orden; Eng “framed”). Die skrywer weet dat dit vir die Jode heiligskennis is om te ontken dat God die Skepper van die skepping is (vgl Ps 19:1-8; 33:6, 9). Daarom gebruik hy die skepping as verdere bewysstuk om die leser te oortuig en te versterk. Vir die Hebreër lesers is dit juis van belang dat Jesus self die Skeppingswoord is (Joh 1:1-3).

Konteks

1.  Agtergrond van teksgedeelte: Hebreërs 11 is bekend as die hoofstuk met “die definisie van geloof”, of ten minste is dit die enigste plek in die Bybel waar iemand probeer om ’n tipe definisie vir geloof te gee. Die definisie is egter toepaslik vir die omstandighede waarin dit gebruik wil word. Hierdie “definisie” van geloof kan byvoorbeeld nie gebruik word vir die beskrywing van die term “geloof” soos dit in die evangelies voorkom nie. Daarom kan die beskrywing van geloof hier slegs verstaan word as dit saamgelees word met die voorafgaande en opeenvolgende hoofstukke. Die hele Hebreërbrief is basies geskryf teen die agtergrond van bemoediging en ’n oproep tot volharding in die geestelike stryd van die geloof (3:6 en 10:36). Te midde van die vreemdheid van hulle nuwe omgewing was daar vir die Christene destyds direkte vervolging en teenkanting (10:33-34). Dit het duidelik ’n effek op hulle geestelike lewe gehad en daarom hierdie brief. Die skrywer roep hulle op om “die wedloop wat voor ons lê, met volharding te hardloop, die oog gevestig op Jesus” (12:1, 2). 

 2.  Geloof is die sleutel in tye van nood: Aan die een kant is daar die onsekerheid by die lesers oor die bepaalde uitkomste van al die beloftes van God wat in hulle tye van donkerheid nie sigbaar is nie en waarop maar net gehoop kan word. Aan die ander kant wil die skrywer die “dinge wat ons hoop” juis  gebruik om hulle geloof te versterk. Die keuse wat hulle vir Jesus gemaak het met hulle bekering, kry juis eers krag wanneer daar volle geloof in Hom en sy beloftes is – al kom dit eers later. Was Jesus dan nie self ’n voorbeeld nie? (Lees gerus 7:25-27, 9:12-14 en 23-28, 10:12-1.4.) Die skrywer probeer substansie gee aan ’n lewe van radikale keuses vir Jesus, ’n lewe van waagmoed teen alle verstand in, ’n nuwe lewe van opoffering en Christelike liefde en ’n lewe van geloof. “For a Christian the future is not uncertain, because the future belongs to God.” Geloof help mens om bo-oor die tydelike te kyk en die ewige te sien.  

3.  Geloof word ’n leefwyse: Wanneer daardie sekerheid oor die onsigbare hoop verkry is, begin geloof ons lewe vorentoe dikteer en verskerp dit ons visie vir die toekoms en vir die wil van God. Geloof kalmeer so my vrese (Rom 8:28; 1 Kor 15:57; 2 Kor 4:17). Dit help my opstaan as ek struikel: “a Christian can fall down, but not out” (Joh 10:28; 1 Joh 1:9). Geloof bevestig ons toekoms in Jesus Christus (Joh 14:1-3). Geloof eien vir my God se beloftes toe (Rom 4:21; Heb 6:18). Geloof is nie ’n filosofie nie, maar ’n leefwyse.

4.  Daar is hope getuienis van mense: “mense van die ou tyd” (11:2) het volhard en geslaag al kon hulle ook nie sukses en oorwinning vooruit sien nie (vgl Heb 11:4-39). Hier kan interessantheidshalwe verwys word na die literêre werk van Ben Sirag in die Apokriewe boeke (Sir 44:1-50:21): “Let us praise famous men and our fathers that begat us.” Veral kan gelet word op die parallelle gedeelte van Mattatias, vader van die Makkabeërs, waar hy sy seuns herinner: “of the faithfulness under testing of Abraham, Joseph, Phinehas, Joshua, Caleb, Dawid, Elijah, the three Hebrews who were saved from Nebuchadnezzar’s fiery furnace, and Daniel” (1 Makk 2:51-60).

5.  Ons lewe elke dag van geloof:  Ons ry in ons motors in die geloof. Ons koop blikkieskos in die geloof. Ons aanvaar die diagnose van die dokter in die geloof. Laat hom selfs toe om onder narkose aan ons te sny. Ons aanvaar mekaar se woord in die geloof. Laat geloof dus ook jou geestelike lewe bepaal. 

6.  Geloof vra volle vertroue: Hoeveel getuienis wil ons nog hê? Vertrou God en sy beloftes. Laat jou frons in ’n glimlag verander al is dit hoe donker rondom jou. Moenie meer “wens” dat dinge “miskien” sal verander nie. Dit sal (het?) in Jesus Christus. 

Preekvoorstel

1.  Teikengroepe

Hebreërs 11:1-3 kan maklik op verskeie teikengroepe van toepassing gemaak word:

a.  Die skeptici/gnostici: Hulle glo “sien is glo”.  Geloof verander dit na “glo is sien”. 

b.  Teenstanders van die geloof: Om te hoop is nie om te twyfel nie, maar om in alle sekerheid die onbekende en onbereikte te verkry. Geloof kan bewys word vanuit die lewe en ervaringe van geloofsgenote.

c.  Nuwe gelowiges: Daar is ’n hele galery van geloofshelde wat die geloofspronge gemaak en geseëvier het.

d.  Kleingelowiges/wantrouiges: Kyk na die wolk van geloofsgetuies rondom jou en weet dat God getrou en werklik is.

e.  Diegene wat teruggeval het: Tot elke “Demas” kom die boodskap dat die wêreld geen hoop vir môre bied nie.  Daarvoor is dit te wankelrig en veranderlik. Geloof in God sal jou nooit laat wankel nie.

f.  Verdruktes en lydendes: Glo God ten volle. Hy laat niemand in die steek nie en kom sy beloftes altyd na.

2.  Moontlike raamwerk vir die preek (Heb 11:1-3)

a.  Inleiding: Christenbekeerlinge uit die Jodedom bevind hulle in vervolging ten tyde van die skrywe van hierdie brief. Afvalligheid dreig as gevolg van ongeloof, swaarkry en gevaar. Die skrywer daag hulle uit: Kom ek wys vir julle hoe geloof werk.

b.  Geloof is ’n vaste vertroue

-  Geloof is geen sprong in die donker nie. Dis gegrond in Jesus Christus.
-  Daar is bewyse voor: ’n  hele galery van geloofshelde (11:4-39).
-  Die Skepping bewys dit.

c.  Geloof gee hoop

-  Daar is dinge wat ek nie kan sien nie (ewige lewe, God se Hand).
-  Geloof verander die onsienlike in sigbare. Ek kan nou al God se beloftes “proe” (Forsdick: Nero versus Paulus – Nero het die Christene vervolg en Paulus vermoor. Vandag noem mense hulle seuns Paulus en hulle hond, Nero. God kan enige situasie verander).

-  Hoop is nie twyfel of  “miskien” nie, maar die vaste wete dat God sy beloftes sal nakom.

d.  Geloof word beloon

-  Oor die “mense van die ou tyd” het God lofprysinge gehad.
-  Geloof laat God sy beloftes waar maak.
-  Geloof maak God daagliks betrokke in my lewe:


-  Geloof kalmeer my vrese;


-  Dit help my opstaan as ek struikel (“fall down, but never out”).

-  Dit bevestig my toekoms in Jesus Christus (Joh 14:1-3).

-  Dit eien God se beloftes vir my toe (Rom 4:21).

3.  Slot

Die boodskap van Hebreërs 11 is: Kyk rondom jou en sien hoe geloof werk. Dit is God se Hand in jou lewe.  Word bemoedig daardeur as alles rondom jou wankel. Habakuk 2:4: “Maar die regverdige, deur sy geloof sal hy lewe” (1953- Afrikaanse vertaling).

